
					ఈ పుట అచ్చుదిద్దబడ్డది

భుజగకంకణుతోడ భూతాలితోడ - రజతాద్రి నెత్తిన రావణునకును

నెత్తంగ నలవిగా కెసఁగు సౌమిత్రి - నెత్తితి నింద్రాదు లెల్లఁ గీర్తింపఁ

దటుకున మేరుమందరముల నైన - బొటవ్రేల జిమ్ముదు భూరిసత్త్వమున;

నిది యేల వే గయ్యె? నీరీతి నాకుఁ? - బదిలంబుఁ దప్పెనో భానువంశజుని

గినిసి యే మాఱుపల్కినపాపముననొ - కనుఁగొన నటుఁ గాక కాశీశు నీటకుఁ

జేకొని యేను దెచ్చినపాపముననొ - కాకున్న నిది యేల ఘన మగు" ననుచుఁ

బదిలంబుఁగాఁ దనబలమెల్లఁ గూర్చి - త్రిదశులు వెఱగందఁ దివిరి వెండియును

నగచరేశ్వరుఁడు ధైర్యముతోడ నభవు - నగలింపలేక బాహాగర్వ మెడలి

పటురక్తములు గ్రక్కి ప్రాణము ల్గలఁగి - యట మూర్ఛతోడ నయ్యవనిపై ద్రెళ్లె.

నాసమయంబున నారామవిభుఁడు - భాసురమృదుకరపద్మము ల్సాచి8330

హనుమంతు నెత్త నొయ్యన మూర్ఛదెలిసి - జననాథవరునకు సాష్టాంగ మెఱగి

“జయ భూమిజాస్వాంతజలజషట్చరణ! - జయ ఘోరకుటిలరాక్షసచయహరణ!

జయ ఖండితోద్దండశర్వకోదండ! - జయశోషితాబ్ధిప్రచండోరుకాండ!

జయ రావణోన్నతశైలామరేంద్ర! - జయ భక్తపరిపూర్ణసత్కృపాసాంద్ర!

జయ నిర్మలాత్మ! సజ్జనకల్పభూజ! - జయ పద్మబాంధవశతకోటితేజ!

నీమహిమంబులు నేర్తురే తెలియ? - నామహేశ్వరుఁ డైన నమరేజ్యుఁ డైన

నాగేంద్రుఁ డైనను నాకేంద్రుఁ డైన - వాగీశుఁ డైనను వసుధాతలేంద్ర!

ఏ నిన్ను నెఱుఁగంగ నెంతటివాఁడ - నే నిన్నుఁ గొనియాడ నెంతటివాఁడ

బేలనై మీరు నిల్పిన యీశు నెఱుఁగ - కేలీలఁ దెమలింప నెంచిన యట్టి

నాతప్పు లోఁగొని నన్ను మన్నించి - యీతఱి మీయాజ్ఞ నేఁ దెచ్చినట్టి
8340

యీయీశునకు వెర వెఱిఁగింపు" మనుచుఁ - బాయనిభక్తితోఁ బ్రణుతించుచున్న

హనుమంతుఁ జూచి యిట్లనియె రాఘవుఁడు - “మనమున నీ వేల మరిగెద విట్లు?

నీవు దెచ్చినకాశినిలయు నిచ్చోటఁ - బావని యునుపు మీభవునకు మునుపు;

ప్రీతిఁ బూజ నొనర్చి పిదప నాయీశు - నాతతభక్తితో నర్చింతు; సకల

భూజనంబులు నిట్లు పూజ గావింతు - రాజాహ్నవీజలం బవనిలో జనము

తెచ్చి నీతెచ్చినదేవున కర్దిఁ - జెచ్చెర నిట నభిషేకంబు సేయ

నతఁ డొనర్చిన బ్రహ్మహత్యాదియఘము - లతనిఁ బొందవు కీర్తు లలర సిద్ధించు

నతులితపుత్రపౌత్రాభివృద్ధియును - నతులభోగంబులు నమరంగఁ గలుగు"

నని పల్క హనుమంతుఁ డతిముదం బంది - మనమున సంతోషమగ్నుఁడై పొంగెఁ

బరమాత్ముఁ డట నుమాపతిఁ బ్రతిష్ఠించి - యురుభక్తిఁ దగ షోడశోపచారముల
8350

గర మొప్ప మునుమున్ను కాశికావాసు - ధరణివంశ్యుఁడు సొంపు దనరారఁ బూజ

గావించి పిదపఁ దాఁ గావించుశివుని - భావించి యర్చించెఁ బరమహర్షమున;

"https://te.wikisource.org/w/index.php?title=పుట:Ranganatha_Ramayanamu.pdf/549&oldid=433258" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 9 మార్చి 2024న 20:32కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

